Вячеслав Гайзер чолӧмаліс Коми Республика мутасын сулалысь воинскӧй подразделениеясса командиръясӧс Айму дорйысьяслӧн лунӧн

«Миян республика география да геополитика боксянь - «мирнӧй» дінму, миян мутасын меститчӧ сӧмын ӧкмыс воинскӧй часьт. Збыльысьсӧ матысса кадӧ планируйтсьӧ восьтны нӧшта ӧти воинскӧй часьт Воркута карын. Но сы вылӧ видзӧдтӧг, кыдзи быд «запаснӧй бронепоездлӧн», дасьлун серти миян  ставыс бур», - пасйис Вячеслав Гайзер.

Дінмуса юрнуӧдысь висьталіс сы йылысь, кутшӧм вежсьӧмъяс лоисны колян воӧ воинскӧй часьтъяслӧн команднӧй составын штат котыртӧм да кадръяс серти. Торйӧн нин, Вячеслав Гайзер донъяліс инженерно-сапёрнӧй 110 велӧдан полк база вылын [5134 №-а воинскӧй часьт, Сыктывкар - Пасйӧд] инженернӧй профиля специалистъясӧс дасьтӧм кузя Россияса ПДМ-лӧн Пытшкӧс войскаяс велӧдан шӧрин лӧсьӧдӧм. Вячеслав Гайзер пасйис, мый тайӧ сетас позянлун дасьтыны войскаяслы не сӧмын профессиональнӧй кадръясӧс, но и ваяс буртор дінмуса экономикалы.

«Ми огӧ вунӧдӧй и на йылысь, кодъясӧс босьтісны Коми Республикаысь. Колӧ шуны, таво уна миян земляк служитӧ Печораын. Тӧда, ставныс найӧ сьӧлӧмсяньныс збыльмӧдӧны на водзын пуктӧм могъяснысӧ, матысса кадӧ Печораӧ командировкаӧ ветлігӧн ме быть накӧд паныдасьла. Ми сідзжӧ кутам веськыд йитӧд мукӧд дінмуын, кӧні служитӧны Коми Республикаысь призывникъяс, воинскӧй часьтъясса командиръяскӧд. И миян землякъяскӧд, кодъяс служитӧны Комиысь бокын, водзӧ кутам паныдасьлыны», - пасйис республикаса юрнуӧдысь.

Вячеслав Гайзер тӧдчӧдіс, мый республикаса Веськӧдлан котыр да воинскӧй часьтъясса командиръяс костын ладмӧдӧма системнӧй йитӧд, сы вӧсна республикаса веськӧдлысьяс быд боксянь  сетісны, сетӧны да кутасны сетны отсӧг Военнӧй комиссариатлы да воинскӧй часьтъяслы, кодъясӧс юклӧмаӧсь да сувтӧдалӧмаӧсь республика мутасын.  
